
    Ақтанберді жырау


    ӨЛЕҢДЕР ЖИНАҒЫ


    


    


    Еділ, Жайық — екі өзен


    


    Еділ, Жайық — екі өзен,


    Талсыз болар деймісің.


    Көкшетаудың көп көлі


    Елсіз болар деймісің.


    Бота көзді бойжеткен


    Жарсыз болар деймісің.


    Абылай қонған кең қоныс


    Елсіз болар деймісің.


    Еркін жайлап қонған соң,


    Малсыз болар деймісің.


    Тұлпар туған құлыншақ


    Ерсіз болар деймісің.


    Тебінген тепкі тиген соң,


    Терсіз болар деймісің,


    Алқынған арын баспайтын


    Өрсіз болар деймісің.


    Орын тапқан ер жігіт


    Жерсіз болар деймісің.


    Орда тігіп орнаса,


    Торсіз болар деймісің!

  


  
    Жауға шаптым ту байлап


    


    Жауға шаптым ту байлап,


    Шепті бұздым айғайлап.


    Дұшпаннан көрген қорлықтан


    Жалынды жүрек қан қайнап,


    Елді-жұртты қорғайлап,


    Өлімге жүрміз бас байлап!

  


  
    Жағалбай деген ел болар


    


    Жағалбай деген ел болар,


    Жағалтай деген көл болар.


    Жағалтайдың жағасы


    Жасыл да байтақ ну болар.


    Атадан алтау туғанның


    Жүрегінің бастары


    Алтын менен бу болар.


    Атадан жалғыз туғанның


    Жүрегінің бастары


    Сары да жалқын су болар,


    Жалғыздық, сені қайтейін!..

  


  
    Жағама қолдың тигенін


    


    Жағама қолдың тигенін,


    Жалғыздық, сенен көремін.


    Жамаулы киім кигенім,


    Жарлылық, сенен көремін.


    Атадан тудым жалқы боп,


    Жақыннан көрдім талқы көп,


    Жасым жетпей он беске,


    Қорғайтын жан адам жоқ.


    Кәрі ақсайды ақылдан,


    Ер ақсайды жақыннан,


    Қазір әлсіз болсам да,


    Үмітім бар ақырдан.


    Жасым жетіп он беске,


    Кірер ме екем кеңеске,


    Бұғана қатып, бел бекіп


    Ерегескен дұшпанмен


    Шығар күн туса күреске!


    Дұшпаннан көрген қорлығым


    Сары су болды жүрекке.


    Он жетіде кұрсанып,


    Қылыш ілдім білекке.


    Жауға қарай аттандым,


    Жеткіз деп, Құдай, тілекке!


    Салпаң да салпаң жортармын,


    Сары азбанға қосымды артармын.


    Торлаусыз өскен құланмын,


    Мезгілсіз жусап өрермін.


    Байраққа біткен құрақпын,


    Саусағым жерге түсірмен.


    Жапанға біткен терекпін,


    Еңсемнен жел соқса да теңселмен.


    Қарағайға қарсы біткен бұтақпын,


    Балталасаң да айрылман.


    Сыртым құрыш, жүзім болат,


    Тасқа да салсаң, майрылман!

  


  
    Күлдір-күлдір кісінетіп


    


    Күлдір-күлдір кісінетіп,


    Күренді мінер ме екеміз?!


    Күдеріден бау тағып,


    Ақ кіреуке киер ме екеміз?!


    Жағасы алтын, жеңі жез,


    Шығыршығы торғай көз


    Сауыт киер ме екеміз?!


    Ор қояндай жүгінтіп,


    Аш күзендей бүгілтіп,


    Жолбарыстай шұбарды


    Тандап мінер ме екеміз?!


    Сол шұбарға мінген соң,


    Қоңыраулы найза қолға алып,


    Қоңыр салқын төске алып,


    Қол төңкерер ме екеміз?!


    Жалаулы найза жанға алып,


    Жау қашырар ма екеміз?!


    Тобыршықты әндіген


    Толтыра тартар ма екеміз?!


    Тобылғы түбі құралай,


    Бытыратып атар ма екеміз!


    Жарлауға біткен жапырақ -


    Жамылсақ, тоңар ма екеміз?!


    Жазыққа біткен бүлдірген -


    Сұғынсақ, тояр ма екеміз!


    Тобылғы сапты қамшы алып,


    Тұмар мойын ат мініп,


    Қоныс та қарар ма екеміз!


    Ел жазылып жайлауда,


    Жақсылар кеңес құрғанда,


    Мұртымыз өрге шаншылып,


    Бұрын да сөйлер ме екеміз?!


    От басар орны отаудай,


    Қабырғасы халық орнаған


    жонсаудай,


    Ор қояндай қабақты,


    Қиған қамыс құлақты,


    Сары мысықтай азулы,


    Саптыаяқтай ерінді,


    Қидасын кәрі жілікті,


    Омырауы есіктей,


    Ойынды еті бесіктей,


    Табаны жалпақ тарланды


    Таңбалап мінер ме екеміз?!


    Сол тарланға мінген соң,


    Өзен де өзен, өзен су,


    Өрлерде жортар ма екеміз?!


    Аңдысып жүрген дұшпанның


    Бұлттан шыққан ай бетті,


    Мұнардан шыққан күн бетті,


    Айттырса, бермес сұлуын


    Аппақ қылып мандайын,


    Бұғақ қылып таңдайын,


    Қиылдырып қастарын,


    Төгілдіріп шаштарын,


    Күнінде аламанға


    Тегін олжа қылар ма екеміз?!


    Күлдір-күлдір кісінетіп,


    Күренді мінер ме екеміз?!


    Күдеріден бау тағып,


    Қамқапты киер ме екеміз?!


    Өзенге бие байлатып,


    Төскейге орда орнатып,


    Төрткілдеп ошақ қаздырып,


    Төбел бие сойғызып,


    Төменде бидің кеңесін


    Біз де бір құрар ма екеміз?!


    Құлаты тауға қол салып,


    Садақтың оғын мол салып,


    Бетпақтың ен бір шөлінен


    Төтелеп жүріп жол салып,


    Қолды бір бастар ма екеміз?!


    Майданда дабыл қақтырып,


    Ерлердің жолын аштырып,


    Атасы басқа қалмақты


    Жұртынан шауып бостырып,


    Түйедегі наршасын,


    Әлпештеген ханшасын


    Ат артына мінгізіп,


    Тегін бір олжа қылар ма екеміз?!


    Кеуде бір жерді жол қылсам,


    Шөлең бір жерді көл қылсам,


    Құрап жанды көп жиып,


    Өз алдына ел қылсам!


    Асқар бір тауды жайласам,


    Желілеп бие байласам,


    Күнде жиын, күнде той,


    Қыз-бозбала ойнатсам,


    Тентегін түзеп байқа деп,


    Ішінен биді сайлатсам,


    Құлым бір ұлдай киінсе,


    Көркемін көрген сүйінсе,


    Атымтай Жомарт секілді


    Атағым жұртқа білінсе!


    Өзім бір бөлек жайласам,


    Жігіттен нөкер сайласам,


    Ойпаң жерге он отау,


    Қыраң жерге қырық шатыр тігіп,


    Қонағымды жайғасам!


    Пышақтан малым кетпесе,


    Қазаным оттан түспесе,


    Ауылдан топыр үзілмей,


    Ошақтың оты өшпесе!


    Май жемесе қонағым,


    Қан жемесе барағым,


    Он кісіге жараса


    Бір кісіге арнап тартқан табағым!


    Халыққа атым білініп,


    Шүлеңгір мырза атанар ма екеміз?!


    Төскейде кеңес топтанып,


    Жақсылар үйде баптанып,


    Нокерлер жүрсе сап түзеп,


    Дауысы бар азандай,


    Желіні бар қазандай,


    Жаралы қудай ыңырантып,


    Жарылған мұздай күңірентіп,


    Қайрауықтың ащы күйіндей


    Қайырып боздап күйлентіп,


    Боталаған боз інген


    Азан-қазан, у да шу


    О да бір алса мазамды-ай!


    Алғайдың құба жонына


    Жайылған қойым сыймаса,


    Жүз бүркеншек, жүз қоспен


    Қатар жүріп жинаса!


    Көк алалы көп жылқы


    Көлге бір түссе көз жетпей,


    Санап санын алуға


    Есебіне жан жетпей...


    Дауысы бар азандай,


    Желіні бар қазандай,


    Жаралы қудай ыңырантып,


    Жарылған мұздай күңірентіп,


    Қайрауықтың ащы күйіндей


    Қайырып боздап күйлентіп,


    Боталаған боз інген


    Азан-қазан, у да шу


    О да бір алса мазамды-ай!


    Алғайдың құба жонына


    Жайылған қойым сыймаса,


    Жүз бүркеншек, жүз қоспен


    Қатар жүріп жинаса!


    Көк алалы көп жылқы


    Көлге бір түссе көз жетпей,


    Санап санын алуға


    Есебіне жан жетпей...

  


  
    Сары аязда қата ма


    


    Сары аязда қата ма


    Қайнардың аққан тұнығы?


    Қап түбінде жата ма


    Болаттың асыл сынығы?


    Халқың тозып, кем болмас,


    Әділ болса ұлығы.


    Рақымсыз жақыннан


    Халқы қатты түңілер.


    Сырқат болсаң жат жерде,


    Жаныңа кім үңілер?!


    Әділ туған жақсыға


    Екі даугер жүгінер,


    Тізесін қисық бұрмаса,


    Асылдығы білінер.

  


  
    Түйе мойнын тұз кесер


    


    Түйе мойнын тұз кесер,


    Жігіт мойнын қыз кесер,


    Сартылдаған сары аяз,


    Жылқының мойнын мұз кесер.


    Бұлан да бұлан, бұлан сан,


    Бұланның санын оқ тесер,


    Бұландап жүрген жігіттің


    Жомарт қолын жоқ кесер!

  


  
    Уа, Қарт Бөгенбай!


    


    Уа, Қарт Бөгенбай!


    Құяр жауын аспаннан,


    Қара бұлт торласа.


    Пәлекет елде көбейер,


    Жігітті жігіт қорласа.


    Ақбөкен келіп жығылар,


    Алдын қазып орласа.


    Пенденің бағы ашылмас,


    Мандайы қалың сорласа.


    Дұшпан қорлап не қылмақ,


    Бақыт басқа орнаса!


    Қынаптан қылыш суырмай,


    Қарысқан жау бүлк етпес,


    Жуылмай қастың қанымен,


    Намысқа тиген кір кетпес.


    Шабыссаң, қане, шығып көр,


    Жау емессің күш жетпес,


    Дарабоздай қолбасы


    Абыройын кірлетпес!


    Ұрын келген күйеу қайда,


    Жесір қайда тіл отпес?


    Жендетті көрсет көзіме,


    Желіккен басты кім кеспес?!


    Елінді жүндей түткізіп,


    Қанды көбік жұтқызып,


    Жайратамыз осы кеш!..

